
Astelehena, 2008ko urriaren 27a.  Miguel Sanz Sesma presidentea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

NAFARROAKO GOBERNUA

Nafarroako Urrezko Domina CEN konfederazioari eta UGT eta CCOO sindikatuei eman zaie
Astelehena, 2008ko urriaren 27a. Nafarroako Gobernuak Foru Dekretu bat onartu du, eta hala, Nafarroako Urrezko Domina eman die CEN konfederazioari (Nafarroako Enpresaburuen Konfederazioa) eta UGT (Langileen Batasun Orokorra) eta CCOO (Langile Batzordeak) sindikatuei. 
Nafarroako Urrezko Domina Foru Komunitateak ematen duen sari nagusia da, eta Nafarroako interesak babesten eta sustatzen dituzten pertsonak edo entitateak saritzea du xede. Oraingoan, CEN konfederazioak eta UGT eta CCOO sindikatuek egiten duten lanak Foru Komunitate osoan garrantzi sozial handia duela eta hiru erakundeek Nafarroarentzat oso onuragarriak izan diren hitzarmen ekonomiko eta sozialak egin dituztela hartu du kontuan Nafarroako Gobernuak. Saria 2008ko Nafarroako Eguneko ekitaldien baitan emanen zaie. 

Dekretuak dioenez, hitzarmena funtsezko alderdia da jarduera ekonomikoa hazteko eta lanpostuak sortzeko, eta lan modu horri jarraiki, CEN konfederazioak eta UGT eta CCOO sindikatuek hainbat akordio izenpetu dituzte. Hiru erakundeek hitzarmen espirituari eutsi diote guztion intereseko gaietan, tinko eta modu emankorrean mintzatu dira, eta hala, hainbat konpromiso izenpetu dituzte Nafarroako Gobernuaren eta Nafarroako Parlamentuko alderdi politiko nagusien sostenguarekin. Elkarrizketa sozialak ondorio politikoak izaten ditu eta horretarako Parlamentuko akordioak behar izaten dira, baina eragile sozialen egitekoa ere garrantzizko izaten dela nabarmendu behar da; izan ere, hitzarmena gizarteak berak bilatzen baitu, herritarrak ordezkatzen dituzten erakunde nagusien bidez eta politika munduaren eta Parlamentuaren sostenguarekin. 

Horrela bada, 1993an, hiru erakundeek eta Nafarroako Gobernuak inbertsioetarako eta enplegurako Akordioa izenpetu zuten. 1995ean, berriz, “Laneko Harremanei buruzko Sektorearteko Akordioa” izenpetu zuten hiru erakundeek, eta hala, Nafarroako ekonomiak eta kalitatezko lanpostuen sorkuntzak nabarmen egin zuten hobera. Akordioa garatzeko, 1999-2001, 2002-2004 eta 2005-2007ko Nafarroako enplegu planak gauzatzeko bitartekoak (legezkoak eta aurrekontuak) antolatu zituen Nafarroako Gobernuak. Gainera, “Laneko Harremanei buruzko Sektorearteko Akordioa” oinarri gisa erabili zuten Nafarroako Enplegu Zerbitzua, Nafarroako Lan Epaitegia eta laneko arriskuei aurrea hartzeko hainbat neurri abian jartzeko. 

Gaur Gobernuak onartu duen Dekretuaren arabera, akordioa izenpetu zuten erakunde guztiek oso balioespen positiboa egin zuten lortutako emaitzen gainean, eta hortaz, bide zuzenari jarraitzeko konpromisoa hartu zuten. Izan ere, hitzarmena funtsezko oinarria da Nafarroaren garapenerako, eta gatazkak eta norgehiagokak baino emaitza hobeak izaten ditu beti, epe laburrean, ertainean zein luzean. Gainera, hitzarmena aniztasunean oinarrituta dago, helburu komunak dituzten hainbat erakunde eta ideologia biltzen dituelako. 

Bestalde, testuak dioenez, aipaturiko balioespen positiboarekiko koherentziari jarraiki eta alderdiek mintzatu eta itunak egiteko gaitasuna dutela kontuan hartuta, CEN konfederazioak eta UGT eta CCOO sindikatuek Itun Sozialerako Akordioa izenpetu zuten 2007ko abenduaren 27an. Nafarroako Parlamentuko alderdi nagusiek goraipatu egin zuten akordio hori, krisi garaietan ere sindikatuen eta enpresaburuen elkarteen arteko hitzarmena oso emaitza onuragarriak dituen metodoa, erregulazio ideia eta lan kultura delako. Gainera, hitzarmena arazoei eta erronkei aurre egiteko modu ona da, eta hazkunde ekonomiko iraunkorra eta kohesio soziala ahalbidetzen ditu. Bultzatzaileek behin baino gehiagotan esan duten moduan, akordioen bidezko metodologiaren xedea “politikaren, gizartearen eta ekonomiaren ikuspuntuetatik iraunkorra den Nafarroa” bermatzea da. 

Azkenik, sindikatuen eta enpresaburuen elkarteen arteko hitzarmen sozialaren iraunkortasunak Nafarroari egonkortasun sozial handia eman diola azpimarratu dute Dekretuan. Hala, Nafarroa nabarmen garatu da, lanaren edo ekoizpenaren arloetan ez ezik, baita gizarte osoari dagokionez ere. Gainera, Nafarroako egoera eredu gisa erabili daiteke, Foru Komunitatean hitzarmenaren arloan arrakasta osoz egin diren pauso berak egiteko. 

NAVARRA 2012 PLANA
Nafarroako Ureztatze Planean Lizarrerriko eremu ureztagarri berria sartu da, Jurramendiko hegoaldeko mazelean 7.000 hektarea dituena

Astelehena, 2008ko urriaren 27a.  Nafarroako Gobernuak foru dekretu bat onetsi du gaur Lizarrerriko eremu ureztagarri berria Foru Komunitateko Ureztatze Planaren barrenean sartzeko. Aipatu eremuak Jurramendiko egoaldeko mazelean ureztalurreko 7.000 hektarea abian jartzeko aukera emanen du. Proiektu hau Nafarroa 2012 Planaren barrenean jasota dago.
Proiektua Ureztatze Planaren barrenean sartu da nekazaritzako azpiegitura egokia delako ekoizte ikuspegitik nahiz ingurumen ikuspegitik, eta aukera emanen dio alderdi honi haren lehiakortasuna handitzeko eta nekazaritzako industrian sartzeko. Horrez landara, ur baliabideen kudeakea egokia arautzen duen Europar Batasuneko araudiak ezartzen duenez, ureztalurrak sortzeko tenorean lehentasuna eman behar zaie presioko ureztatze sistemak jarri behar dituzten eskuladeei.
Lizarrerrian eremu ureztagarria sortzea merinalde honetako udalek, nekazariek eta beste gizarte-eragile batzuek behin eta berriz eskatutako proiektua da. Lehenbiziko eskaria 2000. urtean egin zitzaion Parlamentuari. Ondoren, azterlan orokor eta berariazko desberdinak egin izan dira eta berauen emaitza bideragarritasun azterlan bat izan zen, 2007koa, orain oinarritzat hartzen ari dena Lizarririko Eremu Ureztagarriaren eraikitze aurreproiektua erredaktatzeko.
LANDA GARAPENEKO ETA INGURUMENEKO DEPARTAMENTUA
5,83 milioi euro gehiago onetsi dira produktuen eraldatze eta merkaturatzea hobetzeko inbertsioak egiten dituzten nekazaritzako enpresendako

Astelehena, 2008ko urriaren 27a.  Nafarroako Gobernuak baimena eman dio Landa Garapeneko eta Ingurumeneko Departamentuari 5,83 milioi euroko gastu handitzea konprometitzeko 2009 eta 2010 bitartean nekazaritza eta elikagai industrian egindako inbertsioei emate zaizkien dirulaguntzetarako. Gastu baimen berri hau justifikatzen da 33 dirulaguntza-espediente gahiago izapidetzen ari direlako, izan ere, dirulaguntzen-deialdi hau etengabe zabalik baitago.

Nekazaritzako produktuen eraldatze eta merkaturatzea hobetzea helburu estrategikoetako bat da Nafarroako Gobernuak diseinatu eta Europar Batasunak onetsi zuen 2007-2013ko Landa Garapeneko Programan. Guztira porgrama horretan 502 milioi euroko gastu publikoa aurreikusten da. Nafarroako Gobernuak 390 milioi euro emanen ditu eta Europar Batasunak, berriz, 112,3 milioi euro, FEADER izeneko funtsaren bitartez (Landa Garapenerako Europako Nekazaritzako Funtsa).
Landa Garapeneko eta Ingurumeneko Departamentuak 116 espediente izapidetu zituen iaz eta denera 26,1 milioi euro banatu ziren. Onuradunak 131 ETE (enpresa txikia eta ertainak) eta kooperatiben sektoreko 36 enpresa izan ziren. 2008. urterako ere 26 milioi euro aurreikusten dira.

LANDA GARAPENEKO ETA INGURUMENEKO DEPARTAMENTUA
Corellan herrilur bat desafektatzea onetsi da bertan eguzki parke fotovoltaikoa jartzeko

Astelehena, 2008ko urriaren 27a.  Nafarroako Gobernuak baimena emanen dio Corellako Udalari 227.598,66 metro karratuko herrilurra desafektatzeko. Zehatz-mehatz, hiru lurzati dira, 11. poligonokoak, “Ontinar” bazterrean kokatzen direnak, eta herrilur horiek Valle del Ebro Solar, S.L. enpresari lagako zaizkio 30 urteko epe luzagarriaz, urteko kanon bat kobratuta. Desafektazioaren helburua bertan eguzki parke fotovoltaikoa jartzea da.

LEHENDAKARITZA, JUSTIZIA ETA BARNE DEPARTAMENTUA
Ordainketa telematikoaren zerbitzua eskaintzeko hitzarmena berritu da

Astelehena, 2008ko urriaren 27a.  Nafarroako Gobernuak berritu egin du 2009. urterako Administrazio Publikoan ordainketa telematikoaren zerbitzua eskaintzeko hitzarmenaren atxikitze prtokoloa, ondoko erakunde hauekin sinatuta daukana: Espainiako Bankuen Elkartearekin, Espainiako Aurrezki Kutxen Konfederazioarekin, Kreditu Kooperatiben Batasun Nazionalarekin, eta Industria, Turismo eta Merkataritza Ministerioari atxikitako Red.es erakunde publikoarekin. Atxikitze-prtokoloak 29.760,96 euroko gastua badakar.

Aipatu hitzarmenaren bidez, zergak eta prezio publikoak ordaintzeko eta Foru Administrazioari beste ordainketa batzuk egiteko herritarrek erabil dezaketen banku, kutxa eta kreditu kooperatiben sarea handitzen da. 2008an antzeko hitzarmen bat sinatu zen, 50 banku erakunde baino gehiagora zabaltzen zuena ordainketa telematiko hauek egiteko aukera. Hasiera batez, ordainketa telematikoak Foru Administrazioak berak prestatutako programa baten bidez egiten zituzten herritarrek, eta programari atxikitako erakundeak lau ziren: Nafarroako Kutxa, Nafarroako Rural Kutxa, Euskadiko Kutxa, eta la Caixa.

Ogasunean duela hiru urte ezarri zuten ordainketa sistema telematikoa, eta luzaro gabe, Nafarroako Gobernuko beste departamentu eta zerbitzu batzuek ere Internet bidez ordaintzeko aukera emanen dute. Protokoloaren arabera, ordainketa aginduak sinadura digitala eramanen du eta, Administrazioaren balioztatzea jaso eta gero, entitateak transakzioa eginen du.
Red.es pasabideari atxikitzearen ondorioz, Foru Komunitateko Administrazioaren eta herritarren arteko harremanak errazagoak izanen dira, eta administrazio elektronikoaren garapenak ere aurrera eginen du.
LEHENDAKARITZA, JUSTIZIA ETA BARNE DEPARTAMENTUA
Nafarroako Gobernua bide elektronikoez komunikatuko da Parlamentuarekin

Astelehena, 2008ko urriaren 27a.  Nafarroako Gobernua bide elektronikoez komunikatuko da Parlamentuarekin. Horrela erabaki du gaur Gobernuak eta aldi berean baimena eman du bi erakundeen arteko lankidetza hitzarmena sinatzeko beren komunikazio eta harreman instituzionalak bide elektronikoez egiteko.

Ekimen hau Erakundeekiko Harremanetarako eta Gobernuko Eledunaren Departamentuaren helburuetako bat da legeladi honetarako. Izan ere, aipatu Departamentuak beste erakundeekiko harremanak bultzatu eta areagotu nahi ditu komunikazio bideak hobetuz eta modernizatuz eta informazio eta komunikazio teknologia berriak aplikatuz. Azken finean, harreman errazagoa eta informazio trukaketa bizkorragoa lortu nahi da Nafarroako Palamentu, Artekari eta Comptos Ganbera bezalako erakundeen artean, bestek beste, eta modu horretan lagundu nahi da bakoitzaren eginkizunetan eta behar den eta etengabea den Gobernuarekiko komunikazioan.
Nafarroako Parlamentuarekiko harremanei dagokienez, sistema telematiko horren bidez, epeak laburtuko dira informazio eskariak bidaltzeko tenorean eta ekimen parlamentarioen izapidetzean, eta Gobernuko Departamentuei irisgarritasun eta eskarien kontrol handiagoa emanen zaie.

Zentzu horretan azpimarratu behar da 2007. urtean tresna telematiko bat ezarri zela Nafarroako Parlamentutik datozen informazio eskarien eta beste espedienteen izapidetze egoera Nafarroako Gobernuko Departamentuek kontsultatu zezaten. Halaber, jarduera parlamentarioari buruzko estatistikak egiteko parada ematen du.
Hitzarmenaren edukia
Hitzarmena aurki sinatuko dute Erakundeekiko Harremanetarako kontseilari eta Gobernuaren eledunak eta Nafarroako Parlamentuko presidenteak. Hitzarmenari esker, bi erakundeen arteko komunikazio elektronikoak ahalbideratuko dira eta sarbide emanen zaie talde parlamentarioetako eledunei Foru Komunitateko Adiministrazioaren aurrekontu-kudeaketa sisteman. Horrez lanadara, harreman esparru berri honek ere balio izanen du bi erakundeetako ordezkariak presente egon daitezen antolatzen diren ekitaldi instituzionaletan. 
Halaber, Foru Exekutiboak eta Nafarroako Parlamentuak konpromisoa hartzen dute elkarri laguntzeko beren eginkizun eta eskumenak hobeki egiteko, prozedura elektronikoak erabilita beren harremanetan egiten den dokumentazio trukaketan eta informazio izapidetzean.

Parlamentuko presidentearen eta Gobernuko Erekundeekiko Harremanetarako kontseilariaren artean posta elektornikoz egiten diren komunikazioak jakinarazpen ofizialtzat hartuak izanen dira eta ofizialki egintzat eta erregistratutzat joko dira beren helbide elektronikoetan jasotzen tenorean agertzen den datarekin, ezertan kaltetu gabe Legebiltzarraren Erregelamenduak ezartzen duena Parlamentuko Aldizkari Ofizialaren argitaratze data kontuan eduki behar duten epeak kontatzeko.
Bi aldeek konpromisoa hartzen dute proposatzen diren informazio guztietan kudeaketa elektronikoaren sistema sustatu eta, egoki bada, ezartzeko, beti ere teknologikoki posible bada eta bion aurrekontuetan horretarako dirurik baden kontutan izanda.

FAMILIA, GAZTERIA, KIROL ETA GIZARTE GAIETAKO DEPARTAMENTUA
577.544 euroko dirulaguntza eman zaio Castejongo Udalari kirol instalakuntzetan inbertsioak egin ditzan

Astelehena, 2008ko urriaren 27a.  Nafarroako Gobernuak baimena eman dio Nafarroako Kirol Institutuko zuzendari kudeatzaileari 577.544 euroko dirulaguntza eman diezaion Castejongo Udalari kirol instalakuntzetan inbertsioak egin ditzan.
Udalaren helburua hiriko kirol instalakuntzen dotazioa osatzea da. Horrela bada, Castejongo herritarrei kirol zerbitzua emateaz gain, hiri horren kirol eraginpean dagoen eskualdeko (Ebroko Kirol Mankomuniatea) eskaria ere asetuko da: guztira, 12.000 lagunetik goiti.

Zehatz-mehatz, kirol instalakuntzak handitzeko proiektuaren barrenean ondoko dotazio berri hauek eginen dira: igeritoki estalien eta estaligabeen gunearen 2B fasea, zerbitzu osagarriak eta elkartea. Alegia, orain falta dituzten osagarriak emanen zaizkie udalerriari, kirol eremuari eta instalakuntzari berari.
BERRIKUNTZA, ENPRESA ETA ENPLEGU DEPARTAMENTUA
Dirulaguntza bat onetsi zaio Industria eta Merkataritza Ganbarari nazioartekotze jarduerak egiteko

Astelehena, 2008ko urriaren 27a.  Nafarroako Gobernuak baimena eman dio Enpresa zuzendari nagusiari 145.450 euroko zuzeneko dirulaguntza eman diezaion Nafarroako Industria eta Merkataritza Ganbara Ofizialari nafar enpresaren nazioartekotze arloan hainbat jerduera egiteko 2008. urtean zehar.

Aipatu dirulaguntza Enpresa Zuzendaritza Nagusiak egindako 2008-2011ko Nafarroako Enpresa Nazioartekotzeko Planaren barrenean kokatzen da, eta plan hori Nazioarteko Garapeneko Zuzendaritza Nagusiak sustatutako Nafarroako Nazioarteko Planaren parte da. Azken plan honen helburuak dira, besteak beste, esportatzaileen oinarria handitzea, nafar esportazioak jasotzen dituzten herrien kopurua handitzea, sektore eta azpisektore esportatzaileak ere handiztea eta, azkenik, ezartze-destinoak zabaltzea. 

Helbur horiek erdiesten laguntzeko asmoz, Enpresa Zuzendaritza Nagusiak beharrezkotzat jo du hitzamen bat sinatzea Nafarroako Industria eta Merkataritza Ganbara Ofizialari dirulaguntza bat emateko, 2008. urtean zehar nazioartekotze arloko hainbat jarduera egin ditzan.

